OFISI YA RAIS TAWALA ZA MIKOA NA SERIKALI ZA MITAA

HALMASHAURI YA WILAYA YA SIHA

TAARIFA YA MWENYEKITI WA HALMASHAURI   MKUTANO WA KAWAIDA WA BARAZA LA MADIWANI TAREHE 27/02/2019 KATIKA KIPINDI CHA ROBO YA PILI MWAKA WA FEDHA 2018/2019.

· Mheshimiwa Mkuu wa Wilaya ya Siha,

· Mh. Mwenyekiti wa CCM Wilaya ya Siha,
· Mwakilishi Ofisi ya RAS-Mkoa wa Kilimanjaro,
· Waheshimiwa Madiwani,
· Wah. Viongozi wa vyama vya Siasa
· Mh. Makamu Mwenyekiti Baraza la Madiwani Halmashauri ya Siha

· Wah Viongozi wa Madhehebu ya  Dini,

· Wageni Waalikwa,

· Ndugu Wataalamu,

· Waandishi wa Habari,

· Wananchi wa Wilaya ya Siha, Mabibi na Mabwana
Wah. Madiwani na Ndugu Wananchi

Kipekee napenda kumshukuru Mungu kwa kutuvusha salama katika mwaka huu wa 2019, Pia napenda kuwashukuru Wah. Madiwani wote kwa ushirikiano mnaoendelea kunipatia katika nafasi yangu ya Uenyekiti wa Halmashauri ya Wilaya ya Siha. 
Aidha, kwa namna ya kipekee napenda kutoa shukrani za dhati kwa Chama changu cha Mapinduzi kwa jinsi wanavyoendelea kunipa ushirikiano wa namna bora ya kuwatumikia Wananchi wa Siha, vilevile napenda kuwashukuru Wananchi wa Kata ya Makiwaru kwa jinsi wanavyoendelea kunipa ushirikiano katika shughuli mbalimbali za maendeleo na zile za kijamii pia.

A) UKUSANYAJI WA MAPATO YA HALMASHAURI

Wah. Madiwani na Ndugu Wananchi

Suala la Mapato kwa sasa limekuwa ndio agenda muhimu katika Halmashauri yetu na jambo hili lazima sisi kama viongozi tuangalie namna ya kuweka nguvu zetu ili kuweza kujikwamua kwenye jambo ambalo Viongozi wetu wa Kitaifa wamelisemea sana na kutoa maelekezo mbalimbali.

Naomba Wataalam wetu kupitia Menejimenti watusaidie katika kuweka mikakati ya mbinu bora za ukusanyaji wa mapato ya ndani ya Halmashauri ili tuweze kufikia malengo ya Serikali ambapo kila Halmashauri inatakiwa kufikia malengo ya ukusanyaji wa mapato kwa zaidi ya asilimia 80. 
Naomba ofisi ya Mkurugenzi  Mtendaji kuendelea kuweka nguvu zaidi katika ukusanyaji wa mapato ya ndani na kuhakikisha kuwa hakuna mianya ya upotevu wa fedha za umma katika vyanzo vyote vya mapato ya ndani.
B) USIMAMIAJI WA MIRADI YA MAENDELEO

Kwanza Kabisa napenda kuipongeza Serikali ya awamu ya Tano kwa namna ya kipekee ilivyosaidia katika kuwezesha miradi ya maendeleo katika Wilaya yetu.Miongoni mwa miradi mikubwa iliyoletewa fedha nyingi katika Wilaya yetu ni pamoja na Afya ,Elimu,Maji,Barabara pamoja na miradi ya Umwagiliaji na Usambazaji wa Umeme katika vijiji na Kata zetu.
Kwa upande wa Afya,tumeshuhudia Serikali yetu imetoa jumla ya shilingi Bilioni 1.5 kwa ajili ya ujenzi wa miundombinu ya Hospitali ya Wilaya ya Siha.
Naomba Wah. Madiwani kwa kushirikiana na Wataalam wetu tuendelee kusimamia fedha za Serikali zilizopelekwa katika miradi hiyo ili zifanye kazi iliyokusudiwa na kutoa dhamani halisi ya fedha hizo. Napenda kutoa rai kwa watumishi wa Umma kuwa Baraza la Wah. Madiwani hatupo tayari kuona mtu yeyote anachezea fedha za umma kwa manufaa yake binafsi,hivyo naomba kila mtaalam kwa nafasi yake ajitahidi kutumia vizuri nafasi yake kwa manufaa ya wananchi wa Siha na Watanzania kwa ujumla.
C) SEKTA YA KILIMO NA UFUGAJI
Kwa upande wa Sekta ya Kilimo kama mnavyojua uchumi wa Wananchi wetu unategemea sana kilimo na ufugaji. Najua kwa sasa ni msimu wa maandalizi ya kulima na kuotesha mazao kwa ajili ya msimu wa mvua za masika kubwa unaotarajiwa kuanza siku za hivi karibuni kama wanavyoendelea kutoa taarifa watabiri wetu wa hali ya hewa. Ili kufanikisha malengo ya wakulima wetu na Serikali kwa ujumla naomba ofisi ya Mkurugenzi kupitia Maofisa ugani waliopo katika vijiji na Kata zetu watusaidie kuwaelekeza na kuwashauri wananchi wetu kupanda mbegu bora kulingana na maeneo na jiografia yetu. 

Naomba sana idara ya Kilimo itusaidie kuwasiliana na mawakala wa mbegu na zana za kilimo waliopo katika Wilaya yetu wahakikishe Mbegu na mbolea zote zinazohitaji zinapatikana wakati wote katika maduka ya Mawakala hao tena zipatikane kwa bei inayokubalika.
D) SEKTA YA ELIMU 

Kama mnavyoelewa kipindi hiki cha mwanzo wa mwaka shule zimefunguliwa na Wazazi na walezi wamekuwa katika harakati za kuwapeleka watoto wao shuleni. Naomba kuwakumbusha wazazi na walezi wenzangu kuhakikisha kuwa wanafunzi wote wa shule za msingi na sekondari katika Wilaya yetu wanapatiwa chakula cha mchana ili kuweza kuongeza kiwango cha ufaulu katika shule na Wilaya yetu.
Aidha,katika matokeo ya kidato cha nne mwaka 2018 Halmashauri ya Siha ilifanikiwa kushika nafasi ya 3 Kimkoa kati ya Halmashauri 7 za Mkoa wa Kilimanjaro,Pia Halmashauri ya Siha ilishika nafasi ya 33 Kitaifa kati ya Halmashauri 185 za Tanzania na hivyo kuwezesha Halmashauri kuwa na mjongeo chanya katika matokeo hayo. Naomba kwa hili kwa niaba ya baraza la Madiwani nitoe pongezi kwa Mkurugenzi Mtendaji pamoja na idara ya elimu sekondari kwa kazi kubwa iliyofanyika ambayo kimsingi imetuleta sifa kubwa Wilaya yetu ya Siha.
Napenda pia kufahamisha Baraza la Wah.Madiwani kuwa, Halmashauri ya Siha imefanikiwa kusajili na kufungua shule mpya ya kutwa ya Sekondari Esinyari kwa  mwaka 2019 na tayari shule imechukua wanafunzi jumla ya mikondo 2 wakiwemo wavulana na wasichana. Vilevile napenda kulifahamisha Baraza lako tukufu kuwa wanafunzi wote 1991 waliofaulu elimu ya msingi mwaka 2018 wamechaguliwa kujiunga na kidato cha kwanza katika shule mbalimbali za sekondari za Serikali kwa mwaka 2019.
Kwa upande wa elimu msingi maoteo ya uandikishaji kwa darasa la awali mwaka 2019 yalikuwa watoto 2,225 hadi kufikia mwezi Februari jumla ya watoto 2,848 wa darasa la awali walikuwa wameandikishwa ambayo ni sawa na asilimia 116. Vilevile maoteo ya uandikishaji wa darasa la kwanza kwa shule za msingi  Halmashauri ya Siha ni jumla ya watoto 2,955 hadi kufikia mwezi Februari,2019 jumla ya watoto 3,371 walikuwa wameandikishwa ambayo ni sawa na asilimia 114. Hapa pia napenda kumpongeza Mkurugenzi Mtendaji kwa kufanikisha zoezi hili na hata kupita malengo.
E) UWAJIBIKAJI NA NIDHAMU KAZINI KWA WATUMISHI WA UMMA
Kwa upande wa watumishi wa Umma nawaomba waendelee kutumia taaluma walizo nazo kwa ajili ya kuwatumikia Wananchi wa Wilaya ya Siha ili wananchi hawa watimize malengo yao binafsi na malengo ya Serikali ya awamu ya tano inayoongozwa na Mhe.Dkt. John Pombe Magufuli Rais wa Jamhuri ya Muungano wa Tanzania. Nawaomba watumishi wa Umma kuendelea kufanya kazi kwa bidii na maarifa zaidi na wale wachache wanaonesha kulegalega basi wabadilike na kutimiza masharti ya ajira zao. 

Nawaomba Wah. Madiwani kuendelea kuwapa ushirikiano wataalam wetu waliopo katika Kata na Vijiji vyetu ili wasaidie kuwaletea wananchi wetu maendelea ya haraka kama yalivyoainishwa katika ilani ya Uchaguzi ya Chama Cha Mapinduzi ya mwaka 2015-2020. 
Waheshimiwa  Madiwani na ndg Wananchi;
Kabla sijafika mwisho wa taarifa yangu naomba kuwakumbusha Viongozi wenzangu pamoja na Watumishi wa Umma katika Halmashauri ya Siha kuwa bado tuna deni kubwa la kutekeleza kutokana maagizo yaliyotolewa na Viongozi wetu wa kitaifa wakati walipofanya ziara siku za hivi karibuni katika Wilaya yetu ya Siha hasa suala la ukusanyaji wa mapato. Kwa upande wangu kama Mwenyekiti wa Halmashauri limeona jambo hili kuwa ni jambo ambalo limetoa taswira mbaya ya Halmashauri ya Siha. 
Mwisho, napenda kuwashukuru tena Wah. Madiwani wote kwa ushirikiano mzuri mnaoendelea kunipa hasa katika majukumu yangu ya kuwatumikia wananchi.Naomba ushirikiano huo uendelee pia kwa wataalam wetu ili nao watushauri vizuri katika maamuzi mbalimbali ya kisheria kwa lengo la kuboresha utendaji wa kazi za Serikali.

Mungu ibariki Tanzania,Mungu Ibariki Siha na asanteni kwa kunisikiliza

Asanteni sana kwa kunisikiliza

Imetolewa na:

Godson  J.  Ngomuo
Mwenyekiti wa Halmashauri (W)

SIHA

